
యానతి మ్మనఁ బ్రియురాలి నీక్షించి 

శ్రీనాథుఁ డనియె నోశీతాంశువదన! 

పొలుపార ననుఁ గూర్మిఁ బొగడెడువారు 

నలరులదామంబు నర్పించువారు 

నిష్టులు మిగుల నాకీపూజనములె 

యిష్టముల్ వారికి నెనలేనియట్టి 

చెడనిసంపద లిచ్చి చేసేఁత నెపుడుఁ 

గడువేడ్కఁ బ్రోతు నోకల్యాణి! యనిన 

విని యదిమొదలు నవ్విపులావధూటి 

తనపతిమాట యెంతయు మది నాట 

నిలలోన జనియించి యీపూజనంబు 

జలజోదరునకు నే సవరింపవలయు 

నని యెన్ని నీవు మహాయోగివరుఁడ 

వని నీకు నందన నయ్యెద ననుచు 

నీతోఁటలో జనియించెఁ బూర్వమున 

సీతాంతరంబున సీతావధూటి 

జనియించి జనకునిసత్పుత్రి యైన

యనువున నీకు నీయరవిందనయన 

నందన యయ్యె నీనాళీకవదనఁ 

బొందుగాఁ గొనిపోయి పోషింపు మింక

